
ZAO la mkonge au katani lililetwa nchini na wazungu mwaka 
1892.  
 
Wazungu hao walitoka jimbo la Florida nchini Marekani. 
Walilileta kama zao la biashara na kukuza uchumi wa jamii.  
 
Lakini pia wakati wanaleta mkonge, walileta mazao mengine 
kama vile mpira ma msufi. Mpira hutengenezwa mipira ya aina 
mbali mbali na msufi, hutengenezwa nguo za sufi na vifaa 
vingine.  
 
Baada ya kuingiza mkonge, msufi na mpira, wazungu hao 
walifanya majaribio katika Bonde la Usambara mkoani Tanga, 
ambapo mkonge uliweza kustawi zaidi kuliko mpira na msufi.  
 
Miaka ya 1960 na 1970, mkonge ulikuwa moja ya mazao ambayo 
yalifananishwa kama uti wa mgongo wa taifa, kwa kuiingizia 
nchi mapato kikubwa. Ulikuwa ukiingizia nchi asilimia 75 ya 
mapato katika soko la Ulaya.  
 
Wakati wa ukoloni, zao la mkonge lilijiongezea umaarufu nchini 
na kuitwa ‘dhahabu nyeupe’  
yaani ‘White Gold’. Umaarufu wake uliendelea hadi miaka ya 
1970.  
 
Enzi hizo, mkonge ulilimwa katika mashamba ya hekta 
475,000 . Ulithaminiwa na kuendelezwa, kutokana na umaarufu 
wake wa kuliingizia taifa kipato kikubwa.  
 
Umaarufu wake umekuwaukipungua mwaka hadi mwaka. Kwa 
wakati huu Tanzania inazalisha tani 20,000 tu, ambazo ni sawa 
na asilimia mbili katika mashambayenye ukubwa wa hekta 
180,000.  
 
Kiasi hicho ni kidogo sana, ikilinganishwa na kile 
kilichozalishwa mwaka 1964. Katika miaka ya  
1960, uzalishaji wa zao hilo ulifikia tani 230,000.  
 
Kushuka kwa uzalishaji wa katani, kumeleta athari mbali mbali 
katika uchumi, kama vile kupoteza ajira kwa wananchi 
waliokuwa wakifanya kazi katika mashamba ya mkonge. Athari 
nyingine ni kulikosesha taifa mapato yatokanayo na zao hilo.  
 
Pia, baadhi ya mikoa ambako kulikuwa na wakulima wakubwa, 
kama Tanga na Morogoro, uchumi wake unaendelea kudorora 
siku hadi siku.  
 
Bidhaa ambazo zilikuwa zikizalishwa kutokana na zao hilo, 
hazina soko kubwa hivi sasa; badala yake bidhaa bandia 
zimetapakaa karibu nchi nzima. Bidhaa hizo ni pamoja na 
magunia bandia, ambayo kwa sasa yanaingizwa nchini kutoka 
China, Thailand, Korea.  
 
Hata hivyo, katika miaka ya karibuni, Serikali imechukua hatua mbalimbali kufufua kilimo cha  
mkonge. Kutokana na juhudi hizo, hadi mwishoni mwa mwaka 2000, uzalishaji uliongezeka na kufikia tani 20,489 
kutoka tani 17,340 mwaka 1997.  
 
Kwa upande wake, Bodi ya Mkonge Tanzania nayo imejizatiti kutekeleza kaulimbiu ya serikali ya “Kilimo Kwanza” kwa 
vitendo, lengo likiwa ni kuinua maisha ya watanzania kwa ujumla.  
 
Wataalamu wa Bodi ya Mkonge walifanya utafiti wa awali mwaka 2006, ulioonesha kuwa ardhi ya mikoa ya Kanda ya 
Ziwa ya Shinyanga, Mwanza na Mara, inafaa kwa kilimo cha zao hilo.  
 
Matokeo hayo ya utafiti huo, ndio yameifanya Bodi ya Mkongekuamua kuendeleza kilimo cha  
katani katika Kanda ya Ziwa, badala ya mikoa ya Kaskazini na Mashariki ya Kilimanjaro, Tanga na Morogoro tu, 
ambako mkonge unalimwa kwa wingi kwa miaka mingi.  
 
Mkurugenzi Mtendaji wa Bodi ya Mkonge Tanzania, Hamis Mapinda, anabainisha sababu na  
malengo ya Bodi kuanzisha kilimo cha Mkonge Kanda ya Ziwa.  
 
“Tumeona ni vyema kuanzisha zao la mkonge Kanda ya Ziwa kwa kuwa awali tulikwishafanya utafiti. Tulibaini kuwa 
mikoa ya kanda ya ziwa ina ardhi inayofaa kwa zao hili na pia itawasaidia wakulima kuondokana na umasikini wa 
kipato”,  
anasema.  
 
Vilevile, anasema zao hilo halina usumbufu kama yalivyo mazao mengine, kwani ukishalilima,  
utaendelea kuvuna kwa miaka 10 mfululizo, kinachobakia ni kazi ya kupalilia tu.  

Katika Mkoa wa Shinyanga, wataalamu wa kilimo, wakurugenzi na wakulima, wanaunga mkono  
kilimo cha mkonge, hasa baada ya kuona kilimo cha Pamba kinasuasua a kushindwa kuleta mabadiliko ya kiuchumi.  
 
Anna Ngogi ni Ofisa Kilimo na Mifugo katika Halmashauri ya Wilaya ya Kahama. Anasema wakazi wa Kahama wako 
tayari kutenga ardhi yao kwa kilimo cha mkonge, endapo Bodi ya Mkonge itawawezesha, kwa kutoa ushauri wa 
kitaalamu na pia kuwapatia mbegu bora za mkonge.  
 
Deogratias Ruhinda ni Ofisa Mipango na Utafiti Mwandamizi wa Bodi ya Mkonge Tanzania, ambaye alitoa ufafanuzi 
kwa wananchi wa Kanda ya Ziwa, baada ya wananchi kuonyesha hofu, kuwa wamekuwa wakiahidiwa na bodi mambo 
mazuri yasiyokuwa na utekelezaji.  
 
Akifafanua, Ruhinda anasema “Kilimo cha Mkonge Kanda ya Ziwa ni matunda ya ufadhili  
wa Benki ya Kiarabu ya Maendeleo ya Afrika (BADEA), ambayo imekubaliana na Bodi ya Mkonge kufufua zao hilo 
nchini.  
 
Kwa sasa tumeanza na Kanda ya Ziwa, lengo letu ni kuhakikisha mkonge unalimwa nchi nzima”. Ruhinda anawataka 
wakazi wa Kanda hiyo, kutokuwa na hofu, kwa kuwa bodi imedhamiria kwa dhati kufufua zao hilo na ina mikakati 
mbalimbali.  
 
Anasema wakulima watakaolima zao hilo, watapewa mbegu, ushauri pamoja na mafunzo ya  
namna ya kulitunza. Mratibu wa Mradi huo, Hassan Kibarua ni mmoja wa wajumbe waliotembelea Kanda ya Ziwa.  
 
Anasema kilimo cha mkonge kinawezekana kwa kubadili matumizi ya ardhi kutoka kwenye  
mashamba madogo hadi kuwa mashamba makubwa, kupita yale yanavyolimwa mazao mengine ya chakula na biashara. 
 
 
Anataja mambo muhimu yatakayozingatiwa wakati wa utekelezaji wa mradi huo, kuwa ni  
kila mwananchi kuwa na shamba kuanzia hekta tano, sawa na ekari 12.5. Pia, wakulima wataunda vikundi vya watu 20 
na watapewa vitendea kazi.  
 
Wakulima nao hawakusita kutoa dukuduku lao, ambapo wengi walionyesha kufurahishwa na mipango hiyo ya Bodi ya 
Mkonge. “Wakulima wa zao hili katika wilaya ya Kahama, watanufaika  
kwa kujiongezea kipato na kuinua maisha yao kiuchumi”, anasema Anna Mgaiywa, ambaye ni Ofisa Kilimo na Mifugo 
wa Kijiji cha Muhongolo wilayani Kahama.  
 
Mtaalam huyo wa kilimo alikuwa akitoa maoni yake, kuhusu kilimo cha mkonge. Viongozi mbalimbali Mkoani 
Shinyanga, akiwemo Mkurugenzi wa Halmashauri ya Shinyanga,  
Marry Qorro, nao wanaonyesha kufurahishwa kwao.  
 
Mkurugenzi huyo anasema hatua ya kuanzishwa kwa zao hilo katika Kanda ya Ziwa, ni ukombozi mkubwa, kutokana 
na mikoa hiyo kutokuwa na mazao maalumu ya biashara, ambayo yanaweza kuuzwa nchi za nje.  
 
Pia, anasema zaohilo litawaongezea wananchi kipato na kuongeza mapato cha halmashauri  
katika mikoa husika. 

